
DIBAJI  

Baraza la Mitihani la Tanzania limeandaa taarifa hii ya uchambuzi wa majibu ya 

watahiniwa wa Kidato cha Sita 2021 katika somo la Kiswahili. Taarifa hii inalenga 

kutoa mrejesho wa ufaulu wa wanafunzi kwa walimu, wazazi, watunga sera na 

wadau wengine wa elimu kwa ujumla.  

Matokeo ya watahiniwa katika mtihani huu ni kipimo kinachoonesha jinsi 

mchakato wa ufundishaji na ujifunzaji ulivyofanikiwa kuwapa elimu wanafunzi 

kupitia walimu wao. Taarifa hii inaonesha namna watahiniwa walivyojibu maswali 

mbalimbali kwa kutumia maarifa waliyopata katika ngazi ya Kidato cha Tano na 

Kidato cha Sita.  

Uchambuzi unaonesha kuwa ufaulu wa jumla wa watahiniwa kwa mwaka 2021 ni 

asilimia 100. Uchambuzi wa majibu ya watahiniwa katika skripti umebainisha 

kuwa, sababu zilizochangia watahiniwa kufaulu vizuri katika mtihani huu katika 

mada zote ni pamoja na: uelewa wa kutosha kuhusu mada zote zilizotahiniwa, 

matumizi sahihi ya lugha na alama zote za uandishi, uzingatiaji wa matakwa ya 

swali, kutoa hoja sahihi zenye mifano thabiti. Vile vile, sababu mbalimbali za 

watahiniwa kupata ufaulu wa wastani zimeoneshwa ikiwa ni pamoja na kutoa 

majibu yasiyojisheleza na kutoa hoja chache katika majibu yao. 

Hata hivyo, sababu za watahiniwa kuwa na kiwango hafifu cha ufaulu 

zimeainishwa ikiwa ni pamoja na kukosa mitririko mzuri katika majibu yao, 

kutoandika utangulizi na hitimisho katika maswali ya insha, kukosa weledi wa 

dhana mbalimbali zinazohusiana na somo la Kiswahili, kuchanganya majina ya 

mashairi katika kujibu maswali ya ushairi, kunakili maneno wakati wa ufupishaji 

wa habari na kujibu maswali kinyume na matakwa ya maswali. Sababu 

zilizooneshwa katika taarifa hii zitawawezesha wadau mbalimbali wa elimu kupata 

mbinu bora za kuboresha zaidi ufaulu katika mitihani ijayo.  

Mwisho, Baraza la Mitihani la Tanzania linawashukuru watahini wa somo la 

Kiswahili, maafisa mitihani na watu wote waliohusika katika kuandaa taarifa hii.  

 

 

 
 

Dkt. Charles E. Msonde 

KATIBU MTENDAJI

1.0 UTANGULIZI  

Mtihani wa Kidato cha Sita ulifanyika mwezi Mei 2021. Utungaji wa mtihani huu 

ulizingatia muhtasari wa somo la Kiswahili wa Kidato cha Tano na Sita. Somo hili 

lilikuwa na karatasi mbili za mtihani ambazo ni 121/1 Kiswahili 1 na 121/2 

Kiswahili 2. 

Mtihani wa 121 Kiswahili 1 ulikuwa na sehemu mbili, A na B. Sehemu A ilikuwa 

na maswali manne (4). Mtahiniwa alitakiwa kujibu maswali yote. Sehemu hii 

ilikuwa na jumla ya alama 40. Sehemu B ilikuwa na maswali manne (4) na 

mtahiniwa alitakiwa kujibu maswali matatu (3) tu. Kati ya maswali hayo, swali la 

tano (5) lilikuwa la lazima na sehemu hii ilikuwa na jumla ya alama 60. Mada 

zilizotahiniwa katika mtihani huu ni pamoja na Ufahamu na Ufupisho, Utumizi wa 

Lugha, Matumizi ya Sarufi, Utungaji, Maendeleo ya Kiswahili na Tafsiri na 

Ukalimani. 

Mtihani wa 121/2 Kiswahili 2 ulikuwa na sehemu mbili, A na B. Sehemu A 

ilikuwa na alama 40 ambapo mtahiniwa alitakiwa kujibu maswali yote. Sehemu B 

ilikuwa na maswali manne (4), mtahiniwa alitakiwa kujibu maswali matatu (3) na 

swali la tano (5) lilikuwa la lazima. Sehemu hii ilikuwa na jumla ya alama 60. 

Mtihani huu ulitahini mada za Fasihi kwa Ujumla, Maendeleo ya Fasihi Simulizi, 

Usanifu wa Maandishi na Uhakiki wa kazi za Fasihi Andishi. 

Jumla ya watahiniwa 20,864 walifanya mtihani wa Kiswahili . Kati yao wasichana 

walikuwa 10,325 na wavulana walikuwa 10,539. Kwa ujumla watahiniwa wote 

waliofanya mtihani huu mwaka 2021 walifaulu kwa kiwango cha asilimia 100. 

Pamoja na ufaulu mzuri wa jumla, watahiniwa wachache walipata ufaulu wa 

wastani na hafifu katika baadhi ya maswali. Ufaulu wa watahiniwa katika maswali 

umegawanyika katika madaraja matatu ambayo ni: ufaulu mzuri unaoanzia 

asilimia 60 mpaka 100, ufaulu wa wastani unaoanzia asilimia 35 mpaka 59 na 

ufaulu hafifu unaoanzia asilimia 0 mpaka 34. Aidha, chati za viwango vya ufaulu 

kiasilimia zimeambatanishwa mwishoni mwa taarifa hii. 

Taarifa hii pia imechambua jinsi watahiniwa walivyojibu kila swali. Aidha, 

sampuli za majibu ya watahiniwa zimeambatanishwa kama vielelezo vya majibu 

halisi ya watahiniwa. 



2 

 

2.0 SEHEMU YA I : KISWAHILI KARATASI YA KWANZA  

Uchambuzi wa takwimu kwa kila swali umefanyika ambapo ufaulu kwa 

watahiniwa umegawanyika katika makundi matatu ambayo ni ufaulu wa kiwango 

kizuri, kiwango cha wastani na kiwango hafifu. Sehemu hii itatathmini na 

kuchambua majibu ya watahiniwa katika mada mbalimbali.  

2.1 TATHMINI KWA KILA SWALI  

Uchambuzi wa majibu ya watahiniwa katika karatasi ya kwanza ya somo 

hili umegawanyika katika sehemu A na B. Uchambuzi zaidi ulikuwa kama 

ilivyooneshwa katika sehemu zifuatazo: 

SEHEMU A 

Sehemu hii ilikuwa na maswali manne, mtahiniwa alitakiwa kujibu 

maswali yote. Kila swali lilikuwa na alama kumi (10). 

2.1.1 Swali la 1: Ufahamu 

Swali lilitoka katika mada ndogo ya Ufahamu wa Kusoma na Ufupisho na 

lilikuwa mahususi katika kupima uelewa wa mtahiniwa katika kusoma 

kifungu cha habari na kujibu maswali yaliyohusiana na habari aliyoisoma. 

Swali lilikuwa na vipengele vinne, (a) - (d) vyenye jumla ya alama 10.  

Kipengele (a) kilimtaka mtahiniwa kutoa maana za maneno aliyopewa; (i) 

Umevuma (ii) Zama (iii) Kujishaua (iv) Kubweteka (v) Shauku na (vi) 

Bashasha. Katika kipengele (b) mtahiniwa alitakiwa kufafanua wazo kuu la 

mwandishi katika aya ya pili, kipengele (c) kilimtaka mtahiniwa kutumia 

aya moja kueleza athari za ufisadi kwa jamii. Kipengele (d) kilimtaka 

mtahiniwa kufupisha habari aliyopewa kwa maneno mia moja (100). 

Jumla ya watahiniwa 20,864 walijibu swali hili. Asilimia 99.5, sawa na 

watahiniwa 20,752 walijibu vizuri swali hili na walipata ufaulu wa wastani 

hadi mzuri kuanzia alama 3.5 hadi 10. Chati Na. 1 inaonesha mchanganuo 

wa ufaulu katika swali hili.  

 Chati Na.1: Ufaulu wa Watahiniwa katika Swali la 1 

Watahiniwa 18,626 sawa na asilimia 89.3 walipata alama kuanzia 6 mpaka 

10. Watahiniwa 5,454 sawa na asilimia 26.1 walipata alama za juu kuanzia 

8 mpaka 10. Watahiniwa hao waliweza kutoa maana sahihi katika 

vipengele vingi vya maneno waliyopewa, walifafanua vizuri wazo kuu la 

mwandishi katika aya ya pili, walieleza athari za ufisadi katika jamii na 

walifupisha habari waliyopewa kwa maneno mia moja (100) kwa 

kuzingatia hatua za ufupisho. Hata hivyo, viwango vya ufaulu wa 

watahiniwa vilipishana kwa sababu mbalimbali kwa mfano, baadhi ya 

watahiniwa waliweza kutoa majibu sahihi katika vipengele (a) ï (c) lakini 

walishindwa kufupisha habari katika kipengele (d), wengine walitoa maana 

za maneno ambazo hazikutosheleza. Baadhi ya watahiniwa waliweza 

kujibu kwa usahihi katika vipengele vyote (a) hadi (d). Ufaulu huu 

unaonesha kuwa watahiniwa walisoma kifungu cha habari na walikielewa 

vyema hivyo, waliweza kujibu na kupata ufaulu mzuri. Kielelezo Na. 1.1 

kinaonesha sampuli ya sehemu ya majibu ya mtahiniwa aliyepata alama 

nzuri kwa kutoa majibu sahihi kwa vipengele (a) mpaka (d). 

Kielelezo Na.1.1: Sampuli ya Sehemu ya Majibu ya Mtahiniwa Aliyepata 

Alama za Juu 

Vile vile, uchambuzi zaidi unaonesha kuwa watahiniwa 2,126 sawa na 

asilimia 10.2 walikuwa na ufaulu wa wastani kwa kupata alama kuanzia 3.5 

hadi 5.5. Ufaulu ulikuwa wa wastani kutokana na kutoa majibu yasiyokidhi 

matakwa ya swali kwa baadhi ya vipengele. Baadhi ya watahiniwa walitoa 

maana hafifu za maneno katika vipengele (a) (i) hadi (vi), wengine walitoa 

kwa usahihi wazo kuu la mwandishi katika kipengele (b). Aidha, 

watahiniwa wengine waliweza kueleza athari za ufisadi katika kipengele 

(c), wengine walishindwa kabisa kufupisha kifungu cha habari 

walichopewa katika kipengele (d) kutokana na kukosa ujuzi wa hatua za 

ufupisho. Kwa mfano, mtahiniwa mmoja alitoa kwa usahihi baadhi ya 

maana ya maneno aliyopewa katika kipengele (a) vipengele vidogo kama 

vile: (i) Umevuma ï kuzungumziwa na watu wengi, (ii ) Zama ï wakati, 

lakini akatoa majibu yasiyo sahihi katika baadhi ya kipengele kama vile: 

(iii ) kujishaua ï ina maana ya kuzembea katika kufanya kitu mfano kufanya 

kazi kulingana na habari au kifungu cha habari badala ya kutoa maana 

sahihi ambayo ni kuwa na maringo. Katika kipengele (b), mtahiniwa huyu 

aliweza kutoa wazo kuu la mwandishi katika aya ya pili kuwa mafisadi 

wamebaini nia ya watanzania ya kutokomeza ufisadi hivyo mafisadi 

wameacha kujishaua. Uchambuzi umeonesha kuwa, katika kipengele (d), 

mtahiniwa alishindwa kabisa kufupisha habari aliyopewa hivyo alipata 

alama za wastani.  

Hata hivyo, watahiniwa 112 sawa na asilimia 0.5 walipata alama hafifu 

kuanzia 0 mpaka 3 kutokana na sababu mbalimbali, kama vile: kushindwa 

kutoa majibu sahihi katika vipengele vingi, wengine walitoa maana hafifu 

za maneno katika kipengele (a) (i) hadi (vi), baadhi walishindwa kutoa 

wazo kuu la mwandishi katika kipengele (b), na wengine walishindwa 

kujibu vipengele vyote vya maswali (a) hadi (d) kutokana na kukosa 

maarifa. Watahiniwa wachache walishindwa kabisa kufupisha habari katika 

kipengele (d) hivyo kunakili sentensi kutoka katika kifungu cha habari 

walichopewa. Kutokana na sababu hizo, ufaulu wa watahiniwa haukuwa 

sawa kwa watahiniwa wote wa kundi hili. Kielelezo Na. 1.2 kinaonesha 

majibu ya mtahiniwa aliyepata alama hafifu. 

Kielelezo Na. 1.2: Sampuli ya Majibu ya Mtahiniwa Aliyepata Alama Hafifu 

Swali la 1 

Kielelezo Na. 1.2 kinaonesha majibu ya mtahiniwa aliyefupisha kifungu 

cha habari tofauti na alichotakiwa kufupisha. 

2.1.2 Swali la 2: Matumizi ya Sarufi 

Swali hili lili toka katika mada ya Matumizi ya Sarufi katika mada ndogo ya 

Aina za Maneno. Swali lili kuwa na jumla ya alama 10 na lililenga kupima 

utumizi. Swali lilimtaka mtahiniwa kubainisha dhima nne za kielezi katika 

lugha ya Kiswahili.  

Uchambuzi unaonesha kuwa watahiniwa 20,864 walijibu swali hili. Kati 

yao, asilimia 83.3, sawa na watahiniwa 17,372 walijibu vizuri swali hili na 

walikuwa na ufaulu wa wastani hadi mzuri kwa kupata alama kuanzia 3.5 

mpaka 10. Chati Na. 2 inaonesha ufaulu wa watahiniwa katika swali la 2.  

  Chati Na. 2: Ufaulu wa Watahiniwa katika Swali la 2 

Watahiniwa 13,207 sawa na asilimia 63.3 waliweza kujibu kwa usahihi 

swali hili na kupata alama kuanzia 6 mpaka 10. Kati yao, asilimia 31.9 

walipata alama nzuri kuanzia 8 hadi 10. Ufaulu wa watahiniwa ulikuwa 

mzuri kutokana na sababu zifuatazo: baadhi ya watahiniwa waliweza 

kubainisha dhima tatu za kielezi katika lugha ya Kiswahili mfano, 

kuonyesha namna tendo lilivyofanyika, kuonyesha wakati na kuonyesha 

idadi na kutoa mifano kwa kila dhima kwa kubainisha vielezi katika 

sentensi zao. Watahiniwa wengine walitaja dhima nne za kielezi lakini 

walitoa mifano kwa baadhi tu ya dhima, lakini wapo na wengine waliotoa 

na kufafanua kwa usahihi dhima zote za kielezi katika lugha ya Kiswahili. 

Kutokana na tofauti za ubora wa majibu ya watahiniwa katika kundi hili 

walipata alama tofauti tofauti Kielelezo Na. 2.1 ni sampuli ya majibu ya 

mtahiniwa aliyeweza kubainisha dhima nne za kielezi katika lugha ya 

Kiswahili. 

Kielelezo Na. 2.1: Sampuli ya Majibu ya Mtahiniwa Aliyepata Alama za Juu 

Uchambuzi zaidi unaonesha kuwa, watahiniwa 4,165 sawa na asilimia 20 

walipata alama kuanzia 3.5 hadi 5.5. Ufaulu wa wastani wa watahiniwa 

ulitokana na sababu zifuatazo: baadhi waliandika kwa usahihi baadhi ya 

dhima za kielezi, lakini walishindwa kuandika dhima nyingine. Wengine 

walichanganya dhima za kielezi na aina ya kielezi. Wengi walitoa maana 

na sifa za kielezi na wengine walitoa dhima za kielezi bila kuzitolea 

ufafanuzi kutokana na kukosa ujuzi wa mada ya aina za maneno. Kwa 

mfano, mtahiniwa mmoja alitoa dhima sahihi za kielezi, kama vile: kueleza 

jinsi tendo linavyofanyika mfano Khamis anakula kidogokidogo, kueleza 

wakati tendo linapofanyika mfano wazee walitembea usiku kucha. Lakini, 

alitoa dhima za kielezi zisizo sahihi kama vile: huburudisha, hukosoa na 

huelimisha. Hivyo, ufaulu wa watahiniwa katika kundi hili haukulingana 

japokuwa wote walikuwa na alama za wastani.  

Watahiniwa 3,492 sawa na asilimia 16.7 walipata alama hafifu kuanzia 0 

mpaka 3 kutokana na sababu zifuatazo: wapo waliotoa dhima moja ya 

kielezi. Wengine walitoa sifa za kielezi badala ya kubainisha dhima za 

kielezi, huku wengine wakishindwa kabisa kubainisha dhima nne za kielezi 

na mifano yake kutokana na kukosa ujuzi katika dhima za vielezi. Kwa 

mfano, mtahiniwa mmoja alitaja aina za vielezi kama vile: vielezi vya 

wakati, vielezi vya namna/ jinsi, vielezi vya mahali na vielezi vya idadi bila 

kutoa ufafanuzi, kinyume na matakwa ya swali. Kielelezo Na. 2.2 ni 

sampuli ya majibu ya mtahiniwa aliyepata alama hafifu. 

           Kielelezo Na. 2.2: Sampuli ya Majibu ya Mtahiniwa Aliyepata Alama hafifu. 

Kielelezo Na, 2.2 kinaonesha majibu ya mtahiniwa yasiyoendana na dhima 

za kielezi. 

2.1.3 Swali la 3: Matumizi ya Sarufi 

Swali lilitoka katika Mada ya Matumizi ya Sarufi, mada ndogo ya 

Matumizi ya Mofimu, Matawi ya Sarufi na Ufafanuzi wa Tungo. Swali 

lili kuwa na jumla ya alama 10 na lililenga kupima kumbukumbu. Swali 

lilimtaka mtahiniwa kueleza dhana za kisarufi alizopewa kwa kutumia 

mifano.  

Swali hili lilifanywa na watahiniwa wote 20,864. Miongoni mwao 

watahiniwa 17,289 sawa na asilimia 82.9 walifaulu kwa kiwango cha 

wastani na kizuri kwa kupata alama kuanzia 3.5 hadi 10 kama 

inavyoonekana katika Chati Na. 3.  

                   Chati Na. 3: Ufaulu wa Watahiniwa katika Swali la 3 

Watahiniwa 11,363 sawa na asilimia 54.5 walifanya vizuri swali hili kwa 

kupata alama kuanzia 6 hadi 10. Kati yao, watahiniwa 4,525 sawa na 

asilimia 21.7 walifaulu kwa kiwango kizuri kwa kupata alama kuanzia 8 

hadi 10. Watahiniwa hao walikuwa na uelewa wa dhana za kisarufi 

walizopewa pamoja na kuzitolea mifano yake. Watahiniwa wengine 

walishindwa kutoa maana toshelevu kwa baadhi ya dhana za kisarufi 

walizopewa kwa mfano, walielezea dhana ya (e) alomofu kwa kuifananisha 

na mofu, lakini wachache waliweza kueleza kwa usahihi dhana zote 

kuanzia (a) hadi (e) na kuzitolea mifano. Hivyo, ufaulu wa watahiniwa wa 

kundi hili haukulingana. Kwa mfano, mtahiniwa mmoja aliweza kueleza 

dhana za kisarufi kwa usahihi na kutoa mifano kwa kila kipengele kama 

vile; kipengele (a) mofolojia ïhujishughulisha na uchambuzi wa kanuni na 

mifumo inayohusu upangaji wa mofimu mbalimbali ili kuunda maneno 

mfano, anacheza (b) mzizi huru ïmzizi wa neno unaweza kusimama pekee 

na ukaleta maana (c) viambishi ï ni vipashio vinavyopachikwa kabla au 

baada ya mzizi wa neno mfano chez-a, (d) sentensi sahili ïinatoa taarifa 

kamili, mfano, Mwalimu anafundisha, na (e) Alomofu ï maumbo tofauti ya 

mofimu moja mfano mw-, m-, mu-, ni maumbo yanayowakilisha mofimu ya 

idadi ya umoja. Kielelezo Na. 3.1 ni sampuli ya majibu ya mtahiniwa 

aliyejibu swali hili vizuri. 



12 

 

 

Kielelezo Na. 3.1: Sampuli ya Majibu Sahihi ya Mtahiniwa Aliyepata Alama 

za Juu 

Watahiniwa 5,926 sawa na asilimia 28.4 walipata alama za wastani kuanzia 

3.5 hadi 5.5. Baadhi yao walitoa majibu sahihi katika vipengele (b), (d) na 

(e) na majibu yasiyo sahihi kwa vipengele vingine, kwa mfano: (a) mzizi 

huru ni neno lenye shina na (c) viambishi ni fonimu zenye maana. 

Watahiniwa wengine hawakujibu kabisa baadhi ya dhana walizopewa hasa 

kipengele (e) kutokana na kukosa maarifa juu ya alomofu. Aidha, kuna 

baadhi ya watahiniwa ambao walitoa maana ya dhana ya mzizi ambayo 

haikuwepo kwenye swali. Kwa mfano, mtahiniwa mmoja alitoa maana 

sahihi ya mzizi wa neno kuwa ni sehemu ya neno inayobakia baada ya 

kuondoa viambishi vyote, alomofu ni maumbo mbalimbali yanayowakilisha 

mofimu moja. Hata hivyo, mtahiniwa alishindwa kabisa kutoa maana ya 

mofolojia na sentensi sahili. Majibu ya watahiniwa hao yanadhihirisha 

kuwa hawakuwa na maarifa ya kutosha kuhusu dhana zilizopimwa.  

Uchambuzi zaidi unaonesha kuwa, jumla ya watahiniwa 3,575 sawa na 

asilimia 17.1 walijibu swali hili na kupata alama hafifu kuanzia 0 hadi 3 

kwa sababu zifuatazo: wote hawakuwa na maarifa ya kutosha kuhusu 

dhana za kisarufi walizoulizwa, wengine walieleza dhana ya alomofu kwa 

kuichanganya na dhana ya mofu. Kwa mfano, mtahiniwa mmoja alieleza 

kuwa, Alomofu ni aina ya kiambishi cha ngeli za nomino. Wengine 

walishindwa kabisa kufafanua hata dhana moja ya kisarufi waliyoulizwa, 

hivyo, walipata alama hafifu. Kielelezo Na. 3.2 ni sampuli ya majibu ya 

mtahiniwa aliyeshindwa kueleza na kutoa mifano ya dhana za kisarufi kwa 

usahihi. 

 

  Kielelezo Na. 3.2: Sampuli ya Majibu ya Mtahiniwa Alipata Alama 

Hafifu 

2.1.4 Swali la 4: Utumizi wa Lugha 

Swali hili lilitoka katika mada ya Utumizi wa Lugha, mada ndogo ya Utata 

wa Lugha. Swali lilimtaka mtahiniwa kutoa maana mbili kwa kila sentensi 

alizopewa katika vipengele (a) mpaka (e). Swali lili kuwa na jumla alama 

10 na lilikuwa mahsusi kupima utumizi.   

Watahiniwa 20,864 sawa na asilimia 100 walijibu swali hili. Miongoni 

mwao, watahiniwa 18,794 sawa na asilimia 90.1 walikuwa na kiwango cha 

ufaulu cha wastani na kizuri kwa kuwa walipata kuanzia alama 3.5 hadi 10. 

Chati Na. 4 inaonesha ufaulu wa watahiniwa katika swala 4. 

 

                      Chati Na. 4: Ufaulu wa Watahiniwa Kiasilimia 4 

Uchambuzi unaonesha kuwa watahiniwa 14,229 sawa na asilimia 68.2 ya 

watahiniwa waliojibu swali hili walikuwa na ufaulu mzuri kwa kupata 

alama kuanzia 6 hadi 10. Watahiniwa 8,145 sawa na asilimia 39 walipata 

alama za juu kuanzia 8 hadi 10 kutokana na sababu zifuatazo: walikuwa na 

ujuzi wa utata katika lugha, walifanikiwa kutoa maana mbili za sentensi 

katika vipengele vingi na walishindwa katika vipengele vichache, wengine 

walitoa maana sahihi katika sentensi zote walizopewa. Kwa mfano, 

mtahiniwa mmoja aliweza kutoa maana hizo kama vile katika kipengele 

(a), mwalimu wetu wa kifaransa alitutembelea jana. Maana (i) mwalimu 

wetu mwenye asili ya Ufaransa alitutembelea jana (ii) mwalimu wetu wa 

somo la Kifaransa alitutembelea jana, (b), Mzee Mangungo aliwachezea 

sana wanangu. Maana (i) alicheza kwa niaba ya wanangu (ii) amewaroga 

wanangu (c), Mtumishi wake alimuibia gari jipya. Maana (i) Mtumishi 

aliiba gari ya kiongozi wake wa kazi (ii) Mtumishi aliiba gari kwa ajili ya 

kiongozi wake wa kazi na vipengele (d) na (e) alitoa maana mbili sahihi. 

Kielelezo Na. 4.1 ni sampuli ya majibu ya mtahiniwa aliyeweza kujibu 

swali hili kwa usahihi. 

 

Kielelezo Na 4.1: Sampuli ya Majibu Fasaha ya Mtahiniwa Aliyepata 

Alama za Juu 

Watahiniwa 4,565 sawa na asilimia 21.9 ya waliojibu swali hili walipata 

alama za wastani kuanzia 3.5 hadi 5.5. Watahiniwa hao walijibu kwa 

usahihi baadhi tu ya vipengele vya swali, lakini walishindwa kujibu 

vipengele vingine. Aidha, baadhi yao walitoa maana zisizotoshelevu na 

wengine walifanikiwa kujibu vipengele vichache kwa usahihi na kuacha 

vingine. Kwa mfano, mtahiniwa mmoja aliweza kutoa maana mbili katika 

kipengele (b) Mzee Mangungo aliwachezea sana wanangu. Maana (i) 

aliwahangaisha na mambo yasiyo na msingi (ii) aliwaroga na kipengele 

(e) Yule bibi ni mpangaji mzuri. Maana (i) Yule bibi ana mpangilio mzuri 

wa vitu vyake (ii) Yule bibi anaishi nyumba anayolipia kodi. Hta hivyo, 

mtahiniwa mmoja alishidwa kutoa maana sahihi katika vipengele (a), (c) 

na (d) kutokana na kukosa misamiati ya lugha ya Kiswahili, hivyo alipata 

ufaulu wa kiwango cha wastani.  

Data katika chati Na. 4 inaonesha kuwa, watahiniwa waliopata alama hafifu 

kuanzia 0 mpaka 3 walikuwa 2,070 sawa na asilimia 9.9. Kwa ujumla 

watahiniwa hao walikuwa na ufaulu hafifu kwa sababu walikuwa na 

maarifa madogo kuhusu mada ya utata katika sentensi, kutoa maana mbili 

za sentensi katika vipengele vichache, wengine kushindwa kabisa kutoa 

maana mbili katika sentensi na wengi walitoa maana ambazo hazikuendana 

na swali. Kwa mfano, mtahiniwa mmoja alishindwa kabisa kutoa maana 

mbili kwa sentensi zote alizopewa kwa mfano, katika kipengele (a) 

ñmwalimu wetu wa kifaransa alitutembelea janaò. Maana mtahiniwa 

alishindwa kabisa kutoa maana hata moja. Kipengele (b), ñMzee 

Mangungo aliwachezea sana wananguò mtahiniwa alieleza: (i) 

aliwachochea (ii) kawaibia, (c) ñMtumishi wake alimuibia gari jipyaò. 

Mtahiniwa alieleza: (i) mtumishi ni mwizi (ii) bosi wake ni mwizi (d). ñWizi 

wa silaha umeongezeka sana siku hiziò. Mtahiniwa alieleza (i) utapeli 

umeongezeka (ii) silaha zimezagaa. Katika kipengele (e), mtahiniwa 

hakuweza kujibu kabisa. Kielelezo Na. 4.2 ni sampuli ya majibu ya 

mtahiniwa aliyepata alama hafifu.  

 

Kielelezo Na 4.2: Sampuli ya Majibu ya Mtahiniwa Aliyepata Alama 

Hafifu.  

2.2 SEHEMU B 

Sehemu hii ilikuwa na jumla ya maswali manne ya insha. Swali la tano (5) 

lilikuwa ni la lazima. Mtahiniwa alitakiwa kujibu maswali matatu, na kila 

swali lilikuwa na alama 20.  

2.2.1 Swali la 5: Tafsiri na Ukalimani  

Swali hili lilitoka katika mada ya Tafsiri na Ukalimani, mada ndogo ya 

Tafsiri na lilikuwa maalum kupima uchambuzi. Swali lilimtaka mtahiniwa 

kufafanua sifa nane za mfasiri bora wa matini.  

Uchambuzi wa takwimu za ufaulu wa watahiniwa unaonesha kuwa, swali 

hili lilifanywa na watahiniwa wote 20,864 kwa kuwa lilikuwa la lazima. 

Watahiniwa 20,219 sawa na asilimia 96.9 walifaulu kwa kiwango cha 

wastani na kizuri kwa kupata alama kuanzia 6.5 hadi 19.5. Chati Na. 5 

inaonesha ufaulu wa watahiniwa katika swali la 5. 

 

   Chati Na. 5: Ufaulu wa Watahiniwa katika Swali la 5 

Watahiniwa 14,016 sawa na asilimia 55.1 walikuwa na ufaulu mzuri kwa 

kupata alama kuanzia 12 hadi 19.5. Miongoni mwao, watahiniwa 425 sawa 

na asilimia 02 walipata alama za juu kuanzia 18 hadi 19.5. Katika majibu 

yao watahiniwa walionesha sifa stahiki za mfasiri lakini kwa uchache, 

wengine walitaja sifa zote japokuwa maelezo ya baadhi ya sifa 

hayakujitosheleza na wachache walitoa sifa za mfasiri na kuzielezea kwa 

usahihi. Kwa mfano, mtahiniwa mmoja alifafanua sifa, kama vile (i) awe 

mahiri wa lugha mbili, (ii) awe mwandishi na mhakiki, (iii) awe na marejeo 

sahihi, (iv) asome machapisho na majarida (v) asomee taaluma ya tafsiri, 

(vi) asiwe mpondaji wa kazi za waandishi na (vii) awe makini na mtenda 

haki (viii) ajue utamaduni wa lugha zote anazoshughulika nazo. Utofauti 

wa ubora wa majibu ya watahiniwa ndiyo uliosababisha alama za 

watahiniwa kutofautiana. Kielelezo Na. 5.1 kinaonesha majibu ya 

mtahiniwa aliyejibu vizuri swali hili na kupata alama za juu. 

Kielelezo Na. 5.1: Sampuli ya Majibu Sahihi ya Mtahiniwa aliyepata 

Alama za Juu.  

Uchambuzi unaonesha kuwa, watahiniwa 6,203 sawa na asilimia 41.8 

waliojibu swali hili walipata alama za wastani kuanzia 6.5 hadi 11.5 

kutokana na sababu zifuatazo: kuna watahiniwa walifafanua baadhi ya sifa 

za mfasiri wa matini, wengine walichanganya sifa za mfasiri na sifa za 

mwanafasihi, mfano, ajue mazingira yaliyomlea msanii, asome vitabu 

mbalimbali vya fasihi. Wachache walitoa sifa za mtanzania badala ya sifa 

za mfasiri kama inavyoonekana katika jibu la mtahiniwa mmoja 

aliyefafanua sifa za mfasiri bora kama vile: (i) asome tafsiri mbalimbali, 

(ii ) aweze kusoma machapisho mbalimbali, (iii ) awe na taaluma ya tafsiri, 

(iv) ajue lugha chanzi na lengwa. Hata hivyo, mtahiniwa alitoa majibu 

tofauti kabisa katika vipengele mfano katika kipengele cha (v) mapaka (vi) 

alieleza: (v) awe mzaliwa wa Tanzania (vi) awe kabila la Tanzania (vii) 

ajue lugha ya Kiswahili na (viii)  ajue kusoma na kuandika. Kutokana na 

hilo mtahiniwa alipata ufaulu wa wastani.  

Pamoja na hayo, watahiniwa 645 sawa na asilimia 3.1 ya waliofanya swali 

hili walipata alama hafifu kuanzia alama 0 hadi 6. Ufaulu hafifu wa 

watahiniwa ulitokana na sababu zifuatazo: baadhi yao walijadili aina za 

tafsiri na wengine walitoa sifa za mkalimani. Watahiniwa wengine 

walifafanua sifa chache za mfasiri bora wa matini, wapo waliotoa dhima za 

fasihi badala ya sifa za mfasiri, kama vile: (i) kuelimisha jamii, (ii) 

kuburudisha, (iii) kuonya jamii na (iv) kuondoa matabaka. Majibu haya 

yalikuwa kinyume kabisa na matakwa ya swali. Kielelezo Na. 5.2 

kinaonesha majibu ya mtahiniwa aliyeshindwa kuelewa mahitaji ya swali, 

hivyo kupata alama hafifu. 

  Kielelezo Na. 5.2: Sampuli ya Majibu Yasiyo Sahihi katika Swali la 5 

Kielelezo Na. 5.2 kinaonesha majibu ya mtahiniwa aliyefafanua mahitaji 

muhimu ya msafiri badala ya sifa za mfasiri. Kwa kukosa umakini, 

mtahiniwa aliibua neno msafiri badala ya mfasiri na hivyo kuwasilisha 

majibu ambayo si ya matakwa ya swali. 

2.2.2 Swali la 6: Utungaji  

Swali hili lilitoka katika mada ya Utungaji, mada ndogo ya Uandishi wa 

Insha na lililenga kupima uundaji. Swali lilimtaka mtahiniwa kuandika 

insha yenye maneno mia tatu (300) kuhusu utamaduni wa Tanzania. 

Uchambuzi wa takwimu za ufaulu wa watahiniwa unaonesha kuwa, swali 

hili lilifanyw a na watahiniwa 12,159. Watahiniwa 11,933 sawa na asilimia 

98.1 walijibu vizuri swali hili . Swali hili ni miongoni mwa maswali 

yaliyojibiwa vizuri ambapo watahiniwa walikuwa na ufaulu wa wastani na 

mzuri, na walipata alama kuanzia 6.5 hadi 20. Chati Na. 6 inaonesha ufaulu 

wa watahiniwa katika swali la 6. 

 

               Chati Na. 6: Ufaulu wa Watahiniwa katika Swali la 6 

Takwimu zinaonesha kuwa watahiniwa 7,732 sawa na asilimia 63.5 

walifaulu vizuri kwa kupata alama kuanzia 12 mpaka 20. Kati yao, 

watahiniwa 213 sawa na asilimia 1.2 walipata alama kuanzia 18 hadi 20. 

Watahiniwa waliojibu vizuri swali hili walikuwa na uelewa mkubwa 

kuhusu utamaduni wa Tanzania, hivyo, waliweza kuandika insha kwa 

kuzingatia: (i) kichwa cha insha kwa herufi kubwa, (ii) utangulizi wa insha, 

(iii) kiini cha insha kwa kufafanua misingi ya utamaduni, faida za 

utamaduni, hasara zitokanazo na misingi mibovu isiyozingatia utamaduni 

wetu, (iv) walitoa hitimisho na (v) matumizi ya lugha fasaha, taratibu za 

uakifishaji pamoja na kuzingatia idadi ya maneno kwa ufasaha. Aidha, 

kulikuwa na mpishano wa alama baina ya watahiniwa kwa sababu 

kulikuwa na dosari ndogo ndogo katika majibu yao. Kwa mfano, baadhi ya 

watahiniwa waliandika kichwa cha habari kwa herufi ndogo, mfano 

ñutamaduni wa Tanzaniaò lakini sehemu zingine waliandika kwa usahihi. 

Watahiniwa wengine waliandika insha bila kuweka mapendekezo na 

hitimisho. Vile vile, wapo ambao hawakuzingatia alama za uandishi, na 

wachache waliandika kwa kuzingatia hatua zote za uandishi wa insha na 

hivyo, walipata alama za juu. Kielelezo Na. 6.1 ni majibu ya mtahiniwa 

aliyeweza kujibu swali hili kwa usahihi. 

 








































































































